
Kvifor vart Fitjar Indremisjon starta?  
Vekkinga kom over fjellet 

Hans Nielsen Hauge sette djupe spor etter seg over heile landet, også her i vårt distrikt. I 
1842 vart Konventikkelplakaten oppheva. Det var då fritt fram for kven som helst å driva 
forkynning, og på den måten dyrka fram det frøet Hans Nielsen Hauge hadde sådd.  

Dette tende to unge menn frå Stord som ikkje kunne teia med kva dei hadde opplevd. 
Dette fanga Arne Tislavoll opp, og i juleheftet «Frå Fjord og Fjære» 1982 fortel han 
mellom anna: 

«To unge menn, kom over fjellet frå Stord rundt 1852 og tok inn på Rydland. Dei bad om 
å få halda «oppbyggelse» og fekk lov til det i drengestova i Jensa-tunet. Den eine av dei 
var nett komen til tru på Jesus. Han hadde teke ivrig til med å vekkja folk til omvending. 
   

Fleire kom til tru         

På dette truleg første lekmannsmøte i Fitjar, var det fleire unge som vart omvende. 
Mellom desse kan ein nemna Salomon Tveit, kona hans Kristi (då 27 år) og broren 
hennar Rasmus Hovstad (då 15 år). Salomon vart seinare lærar og bonde i Osternes og 
lekpreikar på venebesøk rundt om i bygda, og Rasmus fekk seinare heidersnamnet 
«bønarasmis» på grunn av hans særlege bøneande og teneste.  

Desse ungdommane tok til å samlast til husmøte. Dei gjekk rundt frå hus til hus og vitna 
og bad folk om å ta imot Evangeliet. Dette nye innslaget i bygdemiljøet, med ei kraftig 
åndsutrusting og sterk vekt på omvending, skapte strid og sette skilje mellom folk. 

Men det vart no vanleg med møte i heimane hos dei av «bønafolket» som hadde størst 
stove. Frå 1860 åra kom skulehusa, og då vart ofte møta lagde der. Borna gjekk rundt og 
bad inn til møte. På møta var det song, bøn, åndeleg samtale og lesing frå Bibelen eller 
huspostillen. Av desse eldste bønefolka som heldt «oppbyggelse» kan ein nemna: Tørres 
O. Koløen, Myre-Jens Storevik, Amund Rein, Tolleiv Ivarsøy, Salomon Tveit, Ole Steen, 
Johannes Skår og Paul Lillenes. 

På denne tida vart J. K. Crøger sokneprest i Fitjar. Han la merke til at nokre i bygda 
samlast ein gong i veka. Han kunne ikkje dy seg og spurde dei kva dei dreiv med. Han 
fekk til svar; at dei helt bøn … og dei bad for presten også. 

Det var så visst ikkje fånyttes. På årsmøtet for Samskipnaden på Onarheim i 1873 og 
kom Crøger til åndeleg gjennombrot. Etter dette vart han med på bønemøta, og det braut 
ut vekking i 1875. Ein naturleg følgje av dette var at Fitjar Indremisjonslag var skipa 
1876. Tradisjonen seier at det var Ole Steen d.y. (31 år), smed og emissær, som skipa 
dette første indremisjonslaget. 

 

Årsmøta – ei storhending 

I 1864 hadde ein skipa Søndshordlands-, Hardanger og Voss Indremissions 
Fællesforening i Uskedalen, altså 12 år før Fitjar Indremisjon vart starta. 

Årsmøtet for Sunnhordland, Hardanger og Voss Indremisjonssamskipnad var ei 
storhending i Sunnhordlandsbygdene. Indremisjonslaga i Fitjar har arrangert slikt 
årsmøte fleire gonger. Det første var i 1870, så 1883 og vidare 8 gonger og seinast no 
25. april 2026. 



Her tek me med ei skildring av Årsmøtet i Fitjar i 26. og 27. juni 1883, skrive forstandar 
Gabriel Baardsen:  
 

Fartøi efter fartøi og baat etter baat i hundretal stevnet ind paa Fitjarbugten. Tilsidst stod 
den lange Fitjarstrand helt besat med 2 rækker baater, æsing ved æsing. 

Det vrimlet av folk alle vegne, der søkte seg et sjul i lader og andre uthuse, hvor der var 
litet ”indsmaag”, i baater med seilet over sig eller under baathvælv. Alle huse var fyldte av 
mennesker. Man hadde ikke glemt den apostoliske formaning om gjerne at laane hus. 

Hvor mange engle der ved denne anledning blev herbergeret, tør jeg ikke si. Det faar 
man nok vite en gang. Men at der var 10 000 mennesker, det vet jeg. Det var gripende at 
se denne skare skride op over bakkene, gamle og unge og barn, bærende paa sine 
nisteskrin. Det kom halte paa sine krykker og krøblinger, som andre bar på ryggen. Hvor 
man gik om aftenen hørte man sang. Den lød fra huse og hytter og baatnøst. En ordets, 
sangens, bønnens og lovprisningens tid har begyndt”. 

 

Engasjement trass i tronge kår 

Ein kan vel seia at det er mest berre i dei siste 70 – 80 åra, det her i ytre Sunnhordland 
har vore det vi nå kallar gode tider, materielt sett. I tiåra etter skipinga var det helst tronge 
kår, ikkje så lett å få endane til å møtast. Familiane var store med mange born 6, 8, 10 og 
enda opp til 12. Mange munnar skulle mettast.  

Likevel var mange engasjert i kyrkje og kristenliv. Og det skjedde mykje i kristen 
samanheng på denne tida. Opplysning om mange ting kom ut til folket gjennom aviser og 
blad. Mellom anna fekk folk høyra om misjon. Misjonsselskap vart starta og folk ville vera 
med. 

 

Leiarar 

Som nemnt seier tradisjonen at det var Ole Steen d.y. (31 år) smed og emissær, som 
skipa det første indremisjonslaget i 1876. Desse har vore leiarar: Ole Steen, Nils Moe, 
Amund Vestbøstad, lærar Rygg, Olav Vestbøstad, Valentin Håvik, Tørres Vestbøstad, 
Lars K. Vik (Han var leiar i overgangen frå det gamle bedehuset til det nye), Trygve Eiken 
(to periodar), Halvard Wiik (tre periodar), Kristoffer Vik, Finn Audun Andreassen, Sigmund 
Sætre, Sigrunn Eiken, Marianne H. Aarbø og Ingebrigt S. Sørfonn (to periodar ) Han er 
no leiar i sin andre periode).  

Eit svært viktig reiskap for FIM har vore dei to bedehusa som ein har kunna nytta. Her 
har vore eit rikt og viktig arbeid gjennom desse 150 åra.  

Bedehusa 

Trongen til å ha eit eige hus der ein kunne koma saman for å høyra og samtala om Guds 
ord - i tillegg til det ein høyrde i kyrkja - var stor. I kyrkja var det presten som tala, medan 
ein i bedehuset fekk høve til å koma med sitt eige vitnemål og der ein også fekk lytta til 
predikantar og evangelistar som reiste rundt i landet og som kunne fortelja om ting som 
hendte i misjonsarbeidet heime i Noreg og ute på misjonsmarka.  

Det fyrste bedehuset i Fitjar vart vigsla i 1915 og var i bruk til 1982. Det vart plassert på ei 
bygsla tomt på Tongane..  



Det var eit enkelt bedehus. I hovudetasjen var inngang, møtesal  og ein småsal. Over 
gang og småsal var det galleri.  Nede i steinkjellaren var det kjøkken og eit rom med 
plass for eit par langbord. Det gamle bedehuset som stod på Tongane var nytta til møte, 
møteveker, basarar, bønemøte, foreiningsmøte, festar ved høgtider og litt 
ungdomsarbeid. Men ein må vel kunne seie at eit rikt arbeid starta opp i det gamle 
bedehuset då Lars K. Vik vart ein kristen. Rimbareid bedehus – Betel – vart vigsla i 1915, 
og siste møte var 18.april 1982. 

 

Julefest i «gamle» dagar av Jakob Vik  
( skrive i desember 2016, attgjeve slik han skreiv det) 

Å laga til fest før og no, er som natt og dag.  

Med dei sanitære forholda som var i gamle bedehuset, så hadde myndighetene i dag 
stoppa all servering. Ikkje var det innlagt vatn, og den kjelda som var utforbi bedehuset, 
hadde sitt tilsig frå åkrane og bakkane på Kloster. Hadde det vore teke vannprøve ein 
vårdag, når alle åkrane var ferdig gjødsla med natur- og kunstgjødsel, så trur eg dei 
hadde vorte forskrekka. Utedo var det to stykk av, men det stod ikkje om det var for 
herrer eller damer. Det var ikkje lys og ikkje vask eller spring. Eit besøk der på ein 
bekmørk vinterkveld med bitande austavind, var ikkje noko lystig foretak.  

All maten vart laga på kjøkkenet i kjellaren, visst me kan kalla det kjøkken. Det var ein 
gamal komfyr og ein benk langs veggen. Her fekk festkomiteen opp ein kasse med brød 
og diverse pålegg. Då var det berre å setja i gong. Det var sameleis då som no, dei mest 
ettertrakta smørbrøda var egg og gaffelbitar, det måtte dei ha mest av. Elles så var det 
løkrull med litt sylta agurk på, fårepølsa og epleskiver med ein gele-klatt på, tebrød og 
julebrød med ost, deilig festmat.  

Ho som var fast kaffikokar var Monsa Sino, bestemor til Magne Røed.  

Det var koseleg i kjellaren og, når langborda var dekka med kvit duk og lys. Lysestakane 
var av nokre store poteter som var dela i to og kledd med sølvpapir. Det vart hengt opp 
fine åklede for glasa, og med ein rødglødande ovn så vart det uneleg og godt i kjellaren.  

Julefesten er jo om vinteren og ofte var det kaldt og frost og snø. Då var det godt å koma 
inn i ein fint pynta og varm festsal med levande lys på kateteret og på juletreet. Det var få 
som spela noko instrument og som song. Men to som ofte vart brukte til å syngja på 
bedehuset var Karen Urdshals og Nelly Hauge. Dei song duett. Organistar var det lite av 
i bygda, men dei fekk av og til heim Ivar Vestbøstad (onkelen til Eli og Nils). Seinare kom 
Ole Kvernenes og så Lars’en i Vik.  

Det var ikkje så enkelt for festtalaren å få folket til å høyra etter talen. Mange sat og glytta 
bort på juletreet om det var nokon av dei levande lysa som stod for nær greinene. 
Plutseleg høyrdest den velkjende sprakande lyden når det tok fyr i ei grein, då var det 
berre å springa til å få det sløkt.  

Når det kom så langt at det tok til å lukta Monsa Sino - kaffi frå kjellaren, ja då kunne 
talaren berre slutta av. Då tenkte alle på festbordet.  

Elles så var det gang om juletreet, kanskje både tre og fire ringar og når dei eldre var gått 
heim, så heldt ungdomane på til dei små timar. Etterpå var det oppvask av koppar og kar 
i vatn som var teke med heimante. Etter at Monsa Sino gav seg som kaffikokar, var det 
Erik Vik som overtok i mange år.  

 



Nytt bedehus i Fitjar sentrum 

I byrjinga av 1960 åra var det folk imellom tala om at det gamle bedehuset hadde gjort 
fullgod teneste og trong fornying, og 5. februar 1962 var den første plannemnda for eit 
nytt bedehus vald med sokneprest Einar Tuvin som formann. Men det skulle gå 18 år før  
første spadestikk vart gjort 14. mai 1980. Sperreflagget vaia i frisk kuling 31. januar 1981. 

Søndag 18. april 1982 var siste møte i det gamle bedehuset på Tongane, Rimbareid.  

Vigsling av Fitjar Bedehus var lagt til søndag 17. oktober 1982. Det var ein stor dag for 
kristenfolket i bygda. Det var heilt fullt med folk som ville ta del i festen. Generalsekretær 
Ole Abel Sveen stod for sjølve vigslinga.  

 Etter at Fitjar sentrum fekk det nye bedehuset kan ein nok seia at kristenlivet i Fitjar fekk 
ein god oppsving. Mange fleire vart no engasjert, ein fekk eit fantastisk flott «reiskap» i 
og med eit så praktisk og godt bedehus på alle vis. Mange har gjort ein framifrå innsats, i 
trufast teneste utført i det stille.  

Vekkingar opp gjennom tidene 

Det har vore fleire vekkingar her i sentrum, både i det gamle og det nye bedehuset og i 
møteaksjonar i Fitjar kyrkje. I 1890-åra var det vekking i Rimbareidkrinsen ved Hans 
Glittenberg frå Kinamisjonen og ved fiskar Tollev Ivarsøy og bonde Amund Rein 
Vestbøstad. Alfred Samdal stod i vekking i 1910 og i 1915 var det vekking ved Ivar 
Sollesnes og Mathias Orheim. Me kan ikkje nemna alle, men under siste verdskrigen var 
det vekking ved Jens Rognsvåg og Konrad Landro, og me nemnar vidare Kirsten 
Sekkingstad og Helen Haugland, Marit A. Røen og Liv Rolfsnes og Marit Stokken og 
Irene Krokeide Alnes. 

 

Barne- og ungdomsarbeid (Indremisjonen) 

Gutaklubben 
Klubben starta i 1984, og var aktiv til 2004  Dei jobba med halvfabrikat. 
Det var to aldersdelte grupper som hadde kvar sin tysdag. 

Indremisjonen si ungdomsforeining  

I.U.F. starta 30. september 1970  med Kristoffer Vik som første formann. Dei dreiv godt i 
mange år trass i ein del år då det var mindre aktivitet. Men i 1990 slo dei seg saman med 
Øvrebygda IUF, og det vart då ein god periode der mange var med, og laget var då på 
mange overnattingsturar. Ikkje minst til Klovskarvatnet, Engesund og øyane og 
Sætervika. Laget vart lagt ned i 2004. 

Ten treff 

I 2006 starta en opp Ten Treff i Fitjar bedehus, og den første samlinga hadde dei  
laurdag 28. januar, med band av ungdomsskuleelevar og mange spennande aktivitetar. 
Svært unge styremedlemer frå starten var ungdomsskuleelevane Synnøve Aarskog og 
Martin Hageberg. Med seg i styret hadde dei Solfrid Torvund, Terje Eiken og Hilde 
Hartvedt. Ten treff har stort sett fortsett i same spor og etter kvart utvikla det seg ei tett 
samarbeid med kyrkja. Dette er no og formalisert som ein fast samarbeidsordning.  

 

Musikk 



Fitjar Musikkforening 

Det var Lars K. Vik som tok initiativ til å starta Fitjar Musikkforening. Første gongen dei 
song var på julefesten i det gamle bedehuset romjula 1965. Dei var 13 – 14 ungdommar. 
Lars har seinare vore musikalsk leiar heilt opp til for 2 – 3 år sidan, dei siste 25 åra 
saman med Trygve Eiken. Medlemene fortel om eit svært godt samhald, både sosialt og 
åndeleg, ikkje minst grunna leiarstilen til Lars og Trygve. Ein må vel seia at denne 
songgruppa har vore «limet» i forsamlinga i Fitjar bedehus. Her har kontakten vore stor 
mellom medlemene og leiinga i FIM, ofte var fleire av leiarane i indremisjonen også med i 
musikkforeininga.  

Denne strengemusikkforeningen har vore og er framleis ein viktig del av 
indremisjonsverksemda i Fitjar og har vore svært mykje nytta i dette arbeidet, både i 
enkle møte og i møteveker. Dei har også vore mykje på vitjing til andre bedehus på øya 
og i Samskipnaden. Bertine Sætre begynte straks å notera ned kor ein song og kven 
som tala på møta der dei var og song. Denne notatboka har blitt nøye følgt opp seinare 
og heilt til i dag har musikkforeningen sunge på ufattelege 1450 møte fordelt over 60 år.   
I 1989 vart Lars utfordra av Indremisjonssamskipnaden på Stord til å starta eit større 
blandakor til 125-årsjubileet dei skulle ha i Uskedalen. Grunnstamma i koret skulle vera 
Fitjar Musikkforening, og fleire små lokale musikklag vart inviterte til å vera med. Så vart 
Sunnhordlands-musikken eit faktum, og har mest heile tida etterpå vore eit fast innslag 
på årsmøta til Indremisjons-samskipnaden (1989 – 2023).  
Fitjar Musikkforening har etter 2025 hatt øving om lag annakvar tysdag med Astrid 
Prestbø på piano og med Trygve Eiken som leiar.  
 
I tillegg til Fitjar Musikkforeining var òg Fitjarbrørne ei gruppe som starta ut ifrå Fitjar 
Bedehus, då Fitjarkvartetten var lagt ned etter at Rasmus Rydland døydde. Med i denne 
gruppa var Lars K. Vik, Geir Vik, Trygve Eiken, Rasmus Fitjar, Johnny Aase og Kjell 
Haukefær. I tillegg har det vore mange andre rike musikk-krefter i Fitjar bedehus opp 
igjennom åra. 

Radio Fitjar 
Radioen startar med sendingar frå kyrkjerommet over sakristiet i Fitjar kyrkje, og dreiv 
derifrå til radioen vart flytta over til Fitjar bedehus etter ei tid. Her vart sendingane laga i 
bedehuskjellaren der ein etterkvart fekk laga til eit høveleg studio.  
I år 2000 var til dømes desse programma på sendeplanen: 

Annan kvar måndag var det ungdomsprogram ved Kjerstin Stokken. Kvar tysdag laga 
Ole Haukeland og Håkon C. Hartvedt eit aktualitetsprogram om stort og smått i Fitjar, 
kalla «Fitjar på pulsen» og annankvar onsdag hadde Lars K. Vik gjest i studio. 
Torsdagane var det musikktime ved Geir Vik, Rolf Helland, Magnhild Turøy og Terje 
Koløen – og  same dag sende ein «Eit Ord frå Jerusalem» frå IKAJ.  Fredagane vart det 
sendt møteopptak frå kristne møte. Redaktør for radioen var Lars K. Vik. Radio Fitjar vart 
lagt ned i 2016 då FM-bandet tok slutt og leigeutgiftene frå Telenor vart for høge. 
               

 

Fitjar indremisjon i dag 

Bønemøte  
Måndag, tysdag og onsdag. 

Fitjar Musikkforening 
Øving 2. kvar tysdag 



Nattverdsmøte 
Omtrent ein gong i månaden i matsalen. Som oftast onsdagar bortsett frå Skjærtorsdag. 

Klubben 
2. kvar torsdag. Div spel, andakt og mat 
 
Indremisjonsforeninga  
Møte 2. kvar torsdag 

Fitjar barnegospel 
Øving kvar torsdag 

Ten treff 
Kvar fredag i skuleåret 

Laurdagskveld på bedehuset 
2 gonger i semesteret med  familievennleg opplegg. 

Søndagsmøte 
Fitjar Indremisjon tek ansvar for dei søndagene då ikkje andre har lagt opp til møte, 
bortsett frå ei møteveke kvart semester. 

 

Styret i FIM i jubileumsåret 

Leiar: Ingebrigt S. Sørfonn 
Nestleiar: Ole Arnfinn Røysland Fitjar 
Kasserar: Atle Vestbøstad 
Skrivar: Elin Sørfonn 
Styremedlem: Sigrunn Eiken 

1. vara: Helga Rimmereid 
2. vara: Rolf Atle Rolfsnes 
3. vara: Astrid K. Prestbø 

 
Me vonar at Fitjar Indremisjon og i tida som kjem vil brenna for at mange skal kome  til tru 
på Jesus her i bygda, og kristenfolket i bygda saman med mange nye vil finna sin 
åndelege heim i Fitjar.  

 

Sjå, eg står framfor døra og bankar. Om nokon høyrer mi røyst og opnar døra, då vil eg 
gå inn til han og halda måltid, eg med han og han med meg. Åp 3:20 

 


